ПАЧАЎСЯ НОВЫ ГОД, РЭЖЫМ ЯШЧЭ ЛIПIЦЬ

Настаў 2000-ны год. Заканчваецца страшнае, цяжкое i крывавае ХХ-е стагоддзе. Але ўсё працягваецца. Яшчэ рана падводзiць вынiкi, бо апошнi 2000-ны год можа прынесьцi вызначальныя падзеi i вялiкiя перамены. Для нас, беларусаў, ён можа нават стацца канцом незалежнасьцi. Хаця, па сутнасьцi, захаваць незалежнасьць i прагнаць Лукашэнку так лёгка i гэтак проста. Трэба толькi воля беларусаў.

Але воля, як талент: альбо ёсьць, альбо няма. Гiсторыю Беларусi, як заўсёды, рухае i ратуе актыўная меншыня.

1999 год быў годам стратаў. Страцiлi людзей, страцiлi магчымасьцi, страцiлi час. Абпляваныя ўсе.

У iнфармацыйнай сфэры—поўнае дамiнаваньне афiцыёзных СМI i агентурных недзяржаўных газэтаў, якiя, гуляючы ў апазыцыю, з абодвух бакоў змагаюцца з БНФ i зь беларускiм вызвольным рухам.

У палiтычным сэнсе iстотнае значэньне мела тое, што шляхам арганiзацыйнага разьмежаваньня кансэрватыўнай i лiбэральна-апартунiстычнай частак БНФ, удалося ўратаваць беларускi вызвольны рух ад поўнага разбурэньня, самазьнiшчэньня i перараджэньня.  Для будучынi Беларусi гэта была цэнтральная падзея i галоўная палiтычная драма года.

20-га лiпеня скончыўся прэзыдэнцкi тэрмiн Лукашэнкi. Далейшыя дзеяньнi гэтага чалавека квалiфiкуюцца як узурпацыя i незаконны захоп улады. У гэтай сувязi важнай падзеяй года зьяўляецца ўзбуджэньне Генеральным Пракурорам Беларусi Р. Пракаповiчам крымiнальнай справы па факту незаконнага захопу ўлады. Усчата сьледзтва па справе.

Небясьпечнай i неадназначнай падзеяй года зьяўляецца арганiзацыя перамоўнага працэсу памiж прадстаўнiкамi антылукашэнкаўскай апазыцыi i выканаўчай уладай рэжыму. Насьцярожвае тое, што заходнiя лiбэральныя палiтыкi з АБСЭ, якiя ўзялi ў свае рукi арганiзацыю перамоваў, фактычна кiруюць iмi i за галоўную задачу паставiлi дамагчыся “дэмакратычных” выбараў пры дыктатарскiм рэжыме, не высьвятляючы, куды, у якi ворган будуць гэтыя выбары, па якiм законе, згодна зь якой Канстытуцыяй.

Аднак у кiшэнны “парлямант” дыктатара бессэнсоўныя i непатрэбныя нiякiя выбары (нават самыя “дэмакратычныя”), тым больш—па яго нелегальных “законах” i антыпраўнай канстытуцыi.

Практычна, заходнiя “дабрадзеi” з АБСЭ мяркуюць, едучы на плячах недальнабачнай апазыцыi, легалiзаваць рэжым Лукашэнкi, маючы на ўвазе свае (нямецкiя, французкiя i г.д.) дачыненьнi з Масквой, якiх яны ня хочуць псаваць нi з-за Беларусi, нi з-за Чачэнii, i нi за якiя чужыя ахвяры.

1999 год добра засьведчыў, што ня трэба шмат спадзявацца на Захад. У нас iснуе вялiкая гiсторыя дачынеьняў з Захадам. Ёсьць над чым задумацца.

Цяпер Захад чырвона-ружовы, сацыялiстычны i лiбэральны, яму чужыя iдэi нацыянальнай свабоды, вызвольныя рухi i маральныя народныя правы чалавека. Ён трымаецца за свае, ужо ў значнай ступенi збанкрутаваныя лiбэральныя каштоўнасьцi i сьлепа лiчыць iх вяршыняй культуры.

Беларусь ужо доўгi час знаходзiцца пад прыцэлам расейскай iмпэрскай палiтыкi i расейскай агрэсii. Таму падзеi, што адбываюцца за межамi Беларусi, часта маюць для нас вызначальна iстотнае значэньне i сьведчаць аб палiтычнай слабасьцi нашай краiны.

Такой iстотнай падзеяй ня толькi для нас, але i для ўсёй Эўропы, ёсьць усталяваньне ўлады кагэбiзму ў Расеi. КГБ быў палiтычнай асновай КПСС. Таму вельмi хутка павiнна адбыцца палiтычнае аб’яднаньне цяперашнiх рускiх кагэбiстаў з камунiстамi. Аднак дамiнаваць будзе КГБ, якi прыйшоў да ўлады на правакацыях (узрывы жылых дамоў), на вайне ў Чачэнii i на падступным супрацоўнiцтве зь Ельцыным (якога, скарыстаўшы, адправiлi ў адстаўку).

Расейская палiтыка правакацыяў, агрэсii i вайны будзе працягвацца, i першай ахвярай кагэбiсцкага таталiтарызму ў Расеi можа стаць пасьля Чачэнii Беларусь. Пляны захопу  Беларусi дэталёва распрацаваныя i крок за крокам ужо даўно ажыцьцяўляюцца. Пры пэўных абставiнах (якiя створаць) будзе зьменена падпарадкаваньне беларускiх узброеных сiлаў i ўведзена на Беларусь расейскае войска. Вядома, пры ўмове, што беларусы ня здымуць ружовыя акуляры i так i не прачнуцца ад паранойнага сну. Бо Бацькаўшчыну трэба абараняць, а акупантаў—зьнiшчаць. Дзеля гэтага створана i iснуе Беларуская Армiя, каб баранiць народ, тэрыторыю, дзяржаву i суверэнiтэт Беларусi.

Наперадзе ў нас цяжкая праца па аднаўленьнi беларускага Адраджэньня i па абароне незалежнасьцi Беларусi. Але паршапачатковай умовай выратаваньня незалежнасьцi Беларусi ёсьць лiквiдацыя бяспраўнага антыбеларускага рэжыму. Мы павiнны супрацьпаставiць акупыцыi нашу Беларускую Салiдарнасьць i як найхутчэй разьвiтацца з рэжымам Лукашэнкi.

